
śrīśrīśaguṇadarpaṇa 
yā sugaṃdhasyanāsādi-navadvārā’khilena yā │ 
durādharṣā sarvasasyodayārthaṃ yā karīṣiṇī ││�1 ││ 
yā nityapuṣṭā sarvāṃgaiḥ sauṃdaryādiguṇairapi │ 
īśvarīṃ sarvabhūtānāṃ tāmihopahvaye śriyam ││�2 ││ 
mātarlakṣmi namastubhyaṃ mādhavapriyamānini │ 
yuvāṃ viśvasya pitarāvitaretarayoginau ││�3 ││ 
samanā kila mātastvamamunā tatayoginī │ 
mama nāthena devaśca vimanāśca na sa tvayi ││�4 ││ 
tvaṃ vedamāninī vedavedyaḥ kila sa te priyaḥ │ 
tvaṃ mūlaprakṛtirdevī sa cādipuruṣaḥ kila ││�5 ││ 
yastvāmurasi dhatte’ṃba kaustubhadyutibhāsite │ 
satvāṃ naivācyutaḥ sarvasyātyaye satyapi tyajet ││�6 ││ 
devi tvaṃ lalanāratnaṃ devo’sau puruṣottamaḥ │ 
yuvāṃ yuvānau satataṃ yuvayorna vayo’dhikaḥ ││�7 ││ 
tvaṃ padminīpadmavaktrā padmākṣī padmaviṣṭarā │ 
padmadvayadharā padma kośodyat-stanaśobhanā ││�8 ││ 
padmahastā padmapādā padmanābhamanaḥpriyā │ 
padmodbhavasya jananī padmā ca varavarṇinī ││�9 ││ 
aṃbāṃ pītāṃbaraśroṇīṃ laṃbālakalasanmukhīṃ │ 
biṃbādharoṣṭhīṃ kastūri-jaṃbālatilakāṃ bhaje ││�10 ││ 

ratnoddīptasumāṃgalya-sūtrāvṛtaśirodharām │ 

kuṃḍalaprabhayoddaṃḍa-gaṃḍamaṃḍalamaṃḍitām ││�11 ││ 

kucakaṃcuka saṃcāri-hāraniṣkamanoharām │ 

kāṃcī-kiṃkiṇi-maṃjīra-kaṃkaṇādyairalaṃkṛtām ││�12 ││ 
suvarṇamaṃṭape ratnacitrasiṃhāsanottame │ 
namāmi hariṇā sākamiṃdirāṃ kṛtamaṃdirām ││�13 ││ 
brahmādyā vibudhaśreṣṭhāḥ brahmāṇyādyāḥ surāṃganāḥ │ 
yāṃ pūjayaṃte sevaṃte sā māṃ pātu ramā sadā ││�14 ││ 
sarvālaṃkāra bharitau sarvajñau sarvasadguṇau │ 
śarvādisarvabhaktaugha sarvasarvasvadāyakau ││�15 ││ 
sumukhau suṃdaratanau sunāsau sukhacittanū │ 
surārādhitapādābjau ramānārāyaṇau stumaḥ ││�16 ││ 
catuṣkapardā yā devī caturāsyādibhiḥ stutā │ 
caturvedoditaguṇā caturmūrterhareḥ priyā ││�17 ││ 
ghṛtapratīkāṃ tāṃ nityaṃ ghṛtapūrṇānnadāyinīm │ 
yatheṣṭavittadātrīṃ ca nato’smyabhayadāṃ śriyam ││�18 ││ 
vādirājena racitaṃ śrīśrīśaguṇadarpaṇam │ 
imaṃ stavaṃ paṭhan martyaḥ śrīmān syānnātra saṃśayaḥ ││�19 ││ 
││�iti śrīvādirāyayatikṛtaṃ śrīśrīśaguṇadarpaṇa stotraṃ saṃpūrṇam ││ 


